
Ümummilli lider Heydər 
Əliyevin müdrik rəhbərliyi, 
həyata keçirdiyi düşünülmüş, 
məqsədyönlü tədbirlər hesabına 
1969-1982-ci illər Azərbaycanın 
intibah dövrü kimi tarixə çev-
rilib. XX əsrin 70-80-ci illəri 
Azərbaycanın ictimai-siyasi, 
sosial-iqtisadi və mədəni inkişa-
fında özünəməxsus və spesifik 
xüsusiyyətləri ilə səciyyələnən 
mühüm bir tarixi zaman kəsiyidir. 
Bu dövrdə həyata keçirilən 
tədbirlər məhz ümummilli li-
der Heydər Əliyevin adı və 
onun fəaliyyəti ilə bağlıdır. Ulu 
Öndər çox bacarıqlı, son dərəcə 
təcrübəli dövlət başçısı və müdrik 
siyasi xadim kimi bir sıra çətin və 
mürəkkəb vəzifələrin öhdəsindən 
müvəffəqiyyətlə gəlmək bacarığı 
nümayiş etdirib. Həmin dövrdə 
Azərbaycanda bütün sahələrdə 
ölkəmizin milli mənafelərinin 
qorunmasına yönəlmiş bir sıra 
mühüm addımlar atılıb və bu 
nailiyyətlər o vaxt hakimiyyətdə 
olan Ümummilli Liderin rəhbərliyi 
və prinsipiallığı nəticəsində müm-
kün olmuşdur.

XX əsrin 80-ci illərinin orta-
larından etibarən keçmiş SSRİ 
məkanında və ilk növbədə, 
Ermənistan SSR ərazisində anti-
Azərbaycan, antitürk təbliğatı 
daha da güclənməyə başladı. 
Bu proses M.Qorbaçovun SSRİ 
rəhbəri seçilməsindən sonra daha 
geniş miqyas aldı. 1987-ci il okt-
yabrın 21-də Sov.İKP MK Siyasi 
Bürosunun üzvü, SSRİ Nazirlər 
Soveti sədrinin birinci müavini 
Heydər Əliyev Sov.İKP  MK-nın 
plenumunda vəzifəsindən istefa 
verdikdən bir neçə gün sonra 
Sov.İKP MK-nın baş katibi Mixail 
Qorbaçovun iqtisadi məsələlər 
üzrə müşaviri A.Aqanbekyan 
Parisdə “İnterkontinental” otelində 
müsahibəsində DQMV-nin 
Ermənistana birləşdirilməsinin 
məqsədəuyğun olduğunu bildirdi.

Azərbaycan Respublikası 
1991-ci il oktyabrın 18-də dövlət 
müstəqilliyini bərpa etdikdən 
sonra dövlətçiliyini inkişaf 
etdirərək möhkəmləndirmək 
üçün tarixi fürsət əldə etmiş oldu. 

Belə bir şəraitdə milli dövlətçilik 
prinsiplərinə uyğun olaraq yeni 
xarici siyasət kursunun formalaş-
dırılması və həyata keçirilməsi ən 
vacib məsələ kimi qarşıda durur-
du. Ermənistanın Azərbaycana 
qarşı əsassız ərazi iddiaları ilə 
Dağlıq Qarabağda başlayan 
erməni separatizmi, eləcə də 
hərbi təcavüzün genişlənməsi 
ölkəmizi ciddi siyasi və iqtisadi 
problemlərlə üz-üzə qoymaq-
la yanaşı, dövlətimizin xarici 
siyasət fəaliyyətində də mühüm 
vəzifələrin yerinə yetirilməsini 
ön plana çəkdi. Bu dövrdə, yəni, 
Azərbaycan müstəqillik əldə 
etdiyi ərəfədə və ondan sonra 
Ermənistanın hərbi təcavüzü ilə 
qarşılaşdı və torpaqlarımız işğal 
altına düşdü. Həmin dövrdə ölkə 
çətin vəziyyətdə idi, ordu forma-
laşmamışdı, hansı istiqamətdə 
addımlar atılacağı bilinmirdi. Eyni 
zamanda, ölkədə sabitlik yox idi, 
xaos, hakimiyyətsizlik hökm sürür-
dü. Nəticədə, idarəçilik təcrübəsi 
olmayan insanların hakimiyyətə 
gəlməsi Azərbaycanı parçalan-
maq təhlükəsi qarşısında qoymuş, 
vətəndaş müharibəsi həddinə 
gətirib çıxarmışdı. Bu baxımdan, 
Ermənistanın ölkəmizə qarşı hərbi 
təcavüzünün qarşısını almaq, 
onun ağır nəticələrini aradan 
qaldırmaq, dövlətimizin ərazi 
bütövlüyünü və təhlükəsizliyini 
təmin etmək, dünyaya siyasi və 
iqtisadi inteqrasiya olmaq zərurəti 
düşünülmüş, ardıcıl və fəal xarici 
siyasət tələb edirdi.

Heydər Əliyevin hakimiyyətə 
qayıdışı və yeni xarici siyasət                   
kursunun əsas istiqamətləri
Belə bir şəraitdə 1993-cü ilin 

iyununda ümummilli lider Heydər 
Əliyevin yenidən hakimiyyətə 
qayıdışı Azərbaycanda müstəqil 
dövlətçilik ideyalarının bərqərar 
olmasına şərait yaratdı. Bun-
dan sonra Azərbaycanın xarici 
siyasət kursunda mövcud real-
lıqları nəzərə alan və ölkəmizin 
milli mənafelərinin qorunmasına 
yönəlmiş əməli dəyişikliklər edildi. 
Bu dövrdən başlayaraq həyata 
keçirilən xarici siyasətimiz məhz 

ümummilli liderin adı və onun 
fəaliyyəti ilə bağlıdır.  1993-cü 
il oktyabrın 3-də ümumxalq 
səsverməsi nəticəsində Heydər 
Əliyev Azərbaycan Respublikası-
nın Prezidenti seçildi. Ümummilli 
lider 1998-ci il oktyabrın 11-də 
xalqın yüksək siyasi fəallığı 
şəraitində keçirilən növbəti 
prezident seçkilərində də böyük 
səs çoxluğu ilə möhtəşəm qələbə 
qazandı.

Özünün zəngin dövlətçilik 
təcrübəsinə əsaslanaraq 
dövlətimizin yeni xarici siyasət 
kursunun əsas istiqamətlərini 
müəyyənləşdirən ümummilli lider 
Heydər Əliyevin bu yeniləşmiş 
xarici siyasət xəttində, ilk 
növbədə, bir sıra ən mühüm və 
təxirəsalınmaz vəzifələrin yerinə 
yetirilməsi ön planda  qoyulmuş-
du.

Həmin vəzifələrdən biri və ən 
əsası Azərbaycanı beynəlxalq 
aləmdəki təcrid vəziyyətindən 
çıxarmaq, ölkəmiz haqqında yara-
dılmış mənfi ictimai rəyi dağıtmaq 
və xalqımızın haqq işini dünya 
ictimaiyyətinə olduğu kimi çatdı-
raraq respublikamız ətrafındakı in-
formasiya blokadasını yarmaqdan 
ibarət idi. Ona görə də yeni xarici 
siyasət xətti üçün hər şeydən 
əvvəl müharibə dayandırılmalı və 
dinc həyat şəraiti təmin edilməli 
idi. Bu məqsədlə  1994-cü ilin 
mayından Ermənistanla atəşkəsə 
nail olunması, qanunsuz hərbi 
birləşmələrin buraxılması və ölkə 
daxilində sabitlik yaradılması 
istiqamətində mühüm addımlar 
atıldı, yeni xarici siyasət xəttinin 
ardıcıllıqla həyata keçirilməsi 
üçün lazım olan əlverişli şərait 
yaradıldı.

Müstəqillik əldə etdikdən sonra 
demokratik dövlət quruculuğu yo-
luna qədəm qoymuş Azərbaycan 
Respublikasının üzləşdiyi sosial, 
iqtisadi və siyasi problemlərin 
müvəffəqiyyətlə həll olunması 
ölkəmizin beynəlxalq aləmdəki 
mövqeyi və ayrı-ayrı ölkələrlə 
milli dövlət maraqlarına cavab 
verən qarşılıqlı faydalı əlaqələri 
və dünya birliyinə inteqrasiyası 
prosesinin intensivliyi ilə sıx bağlı 
idi. Bu mənada, Azərbaycanın 
beynəlxalq münasibətlər 
sistemində layiqli yer tutması üçün 
dünya siyasətinin formalaşmasın-
da aparıcı rol oynayan dövlətlərlə 
və beynəlxalq təşkilatlarla qarşı-
lıqlı münasibətlərin tənzimlənməsi 
və inkişaf etdirilməsi mühüm 
əhəmiyyət kəsb edirdi. Eyni 
zamanda, bu dövrdə bəzi qon-
şu dövlətlərlə müstəqilliyin ilk 
iki ilində əsassız yaradılmış 
soyuqluğun aradan qaldırılma-
sı istiqamətində bir sıra zəruri 
tədbirlər görüldü.

Məhz buna görə də dünya 
birliyinə bərabərhüquqlu üzv 
kimi daxil olmağa çalışan və 
müstəqilliyinin ilk addımlarını 
atan, eləcə də Ermənistanın 
hərbi təcavüzü nəticəsində 
ərazi bütövlüyü pozulmuş 
Azərbaycan Respublikası-
nın xarici siyasətində dünya 
birliyinə inteqrasiya, ikitərəfli 
və çoxtərəfli münasibətlər, o 
cümlədən beynəlxalq və regional 
təşkilatlarla əlaqələrin yaradılması 
və inkişaf etdirilməsi ümummilli 
lider Heydər Əliyevin fəaliyyətinin 
başlıca istiqamətlərindən bi-
rini təşkil etmişdir. Ümummilli 
lider çox bacarıqlı, son dərəcə 

təcrübəli dövlət başçısı və yetkin 
siyasi xadim kimi bu çətin və 
mürəkkəb vəzifələrin öhdəsindən 
müvəffəqiyyətlə və böyük usta-
lıqla gəlmək bacarığı nümayiş 
etdirdi.

Ölkəmizin sistemli şəkildə 
dünya birliyinə inteqrasi-
ya olunmasında ikitərəfli və 
çoxtərəfli siyasi münasibətlərin 
genişlənməsi istiqamətində atılan 
addımlar mühüm əhəmiyyət 
kəsb edir. Bu baxımdan, Xəzər 
dənizinin Azərbaycan sektorun-
dakı neft yataqlarının istismarına 
dair 1994-cü il sentyabrın 20-də 
imzalanmış “Əsrin müqaviləsi” 
ölkəmizin dünya dövlətləri ilə 
qarşılıqlı əlaqələrinin dərinləşməsi 
və beynəlxalq mövqelərinin 
möhkəmləndirilməsinə güclü 
təkan verdi. “Əsrin müqaviləsi” 
və sonrakı illərdə imzalan-
mış çoxsaylı neft müqavilələri 
Azərbaycanın dünya birliyinə 
inteqrasiyasını sürətləndirdi. 
1998-ci il sentyabrın 7-8-də 
32 dövlətin və 13 beynəlxalq 
təşkilatın nümayəndələrinin işti-
rakı ilə tarixi böyük İpək Yolunun 
bərpası üzrə keçirilmiş Bakı 
beynəlxalq konfransı və onun 
nəticələri Azərbaycanın xarici 
siyasətinin qazandığı ən mühüm 
nailiyyətlərdən biridir.

Ümummilli lider Heydər 
Əliyevin xarici siyasət xəttində 
beynəlxalq təşkilatlarla 
əməkdaşlığın genişləndirilməsi 
məsələlərinə çox böyük diqqət 
yetirilmişdir. Azərbaycanın 
beynəlxalq təşkilatlara üzv 
olmaqla yanaşı, onların 
işlərində müntəzəm, eləcə də 
fəal surətdə iştirak etməsi və 
səmərəli əməkdaşlıq ölkəmizin 
problemlərini dünya ictimaiyyətinə 
çatdırmaq üçün mühüm 
əhəmiyyət kəsb edir. Bu ba-
xımdan, 1994-cü il mayın 4-də 
Ümummilli lider Heydər Əliyevin 
“Sülh naminə tərəfdaşlıq” proq-
ramının çərçivə sənədini imzala-
ması Azərbaycanın beynəlxalq 
mövqelərinin möhkəmlənməsi 
istiqamətində atılan mühüm ad-
dımlardan biri oldu. Bu proqramın 
Azərbaycan üçün əhəmiyyəti on-
dan ibarətdir ki, NATO-nun hərbi 
strukturları ilə Azərbaycan Ordu-
sunun sülh naminə əməkdaşlıq 
etmək, birgə təlim və manevrlər 
keçirmək, onların ordu quruculuğu 
təcrübəsindən bəhrələnmək, kadr 
hazırlığı və digər sahələrdə birgə 
hərəkət etmək imkanı verdi.

Azərbaycanın NATO ilə 
əməkdaşlığı sonrakı dövrdə də 
genişləndi, NATO mütəxəssisləri 
Azərbaycan Ordusunun 
modernləşdirilməsi üçün ölkəmizə 
müntəzəm olaraq texniki və təlim 
xarakterli yardım etdilər. Siyasi 

və iqtisadi cəhətdən durmadan 
inkişaf edən Azərbaycanda hərbi 
quruculuğun yüksək səviyyədə 
olmasını artıq hamı etiraf edir. 
Milli silahlı qüvvələrimizin mad-
di-texniki bazasının NATO stan-
dartları səviyyəsində yenidən 
qurulması isə bilavasitə ümum-
milli liderimiz Heydər Əliyevin 
Brüsseldə imzaladığı məlum 
sənədin icrası nəticəsində müm-
kün olmuşdur. Bununla yanaşı, 
Azərbaycan çoxtərəfli Trans-
Atlantik təhlükəsizlik əməkdaşlığı 
proqramlarını inkişaf etdirərək 
Avropa qitəsində, eləcə də 
onun sərhədlərindən kənarda 
təhlükəsizlik və sabitliyə töhfə verir.

Bunun ardınca, 1996-cı il 
aprelin 22-də Lüksemburqda 
Avropa İttifaqı və Azərbaycan 
Respublikası arasında ticarət, 
sərmayə, iqtisadiyyat, qanun-
vericilik, mədəniyyət sahəsində 
əməkdaşlığı nəzərdə tutan 
Tərəfdaşlıq və Əməkdaşlıq 
Sazişi imzalanmışdır. Bu 
müqavilənin imzalanması 
Azərbaycanın xarici siyasətinin 
ən uğurlu səhifələrindən biri 
kimi qiymətləndirilir. Dövlətimiz 

və xalqımız üçün mühüm tarixi 
əhəmiyyət kəsb edən bu müqavilə 
Azərbaycanın Avropa struktur-
ları və institutları ilə əlaqələrinin 
genişlənməsi, xüsusilə inteqra-
siya istiqamətində hüququ baza 
rolunu oynayır. 1999-cu il iyunun 
22-də  qüvvəyə minən bu saziş 
tərəflər arasında yüksək səviyyəli 
əməkdaşlığın genişlənməsinə 
zəmin yaratdı.

Müstəqillik əldə etdikdən sonra 
Azərbaycanın əməkdaşlıq etdiyi 
təşkilatlardan biri də Avropa Şu-
rasıdır.  1996-cı il  iyun  26-28-də 
AŞ PA-nın növbəti sessiyası 
zamanı Assambleyanın Bürosu 
Azərbaycana “xüsusi dəvət edil-
miş qonaq” statusunun verilməsi 
barədə qərar qəbul etdi. “Xüsusi 
dəvət edilmiş qonaq” statusu 
alması Azərbaycanın AŞPA-da 
təmsil olunmasına və Avropa 
Şurası tərəfindən qəbul olunmuş 
bəzi konvensiyalara qoşulma-
sına imkan yaratdı. Daha sonra 
ümummilli lider Heydər Əliyevin 
1996-cı il 8 iyul tarixli “Avropa Şu-
rası ilə Azərbaycan Respublikası 
arasında əməkdaşlıq proqramının 
həyata keçirilməsi üzrə tədbirlər 
haqqında” Sərəncamı Avropa 
Şurası ilə ölkəmizin sonrakı 
illərdə fəaliyyət planı kimi mühüm 
əhəmiyyət kəsb etmişdir.

Azərbaycanın Avropa institut-
larına inteqrasiyası istiqamətində 
Avropa Şurasının bərabərhüquqlu 
üzvü olması respublikamızın 
mühüm problemlərinin dünya 
ictimaiyyətinin diqqətinə obyektiv 
çatdırılması üçün yeni və çox 
mötəbər tribuna vermiş oldu. 
Belə ki, Avropa Şurası Nazirlər 
Komitəsinin 2001-ci il yanvarın 
17-də nümayəndələr səviyyəsində 
keçirilmiş iclasında Azərbaycan 
Respublikasının Avropa Şurasına 
tamhüquqlu üzv qəbul edilməsinə 
dair qərar qəbul edildi. Bu qərar 
ümummilli liderin uzaqgörən xarici 
siyasətinin və bu istiqamətdə gö-
rülmüş məqsədyönlü fəaliyyətinin 
nəticəsi idi. Az sonra, yəni, yanva-
rın 25-də ümummilli lider Heydər 
Əliyevin iştirakı ilə Strasburqda 
ölkəmizin bu təşkilata üzv qəbul 
edilməsi münasibətilə rəsmi 
mərasim keçirilmiş və dövlətimizin 
üçrəngli bayrağı ucaldılmışdır. Bu 
hadisəni ümummilli lider Heydər 
Əliyev yüksək qiymətləndirərək 
demişdi: “Azərbaycanın Avropa 
Şurasına qəbul edilməsi onun 
nəinki müstəqil, suveren, demok-
ratik, dünyəvi dövlət kimi tanın-
masıdır, həm də Avropa ailəsinin 
bərabərhüquqlu üzvü kimi 
Azərbaycan dövlətinin inkişafında 
yeni mərhələnin başlanğıcıdır”.

Ümummilli Lider Heydər Əliyev 
Avropa Şurasının tribunasından 
Azərbaycanın mənafeyinə uyğun 

şəkildə istifadə edilməsi üçün 
uğurlu bir addım atdı. Belə ki, Av-
ropa Şurası Parlament Assamb-
leyasındakı Azərbaycan Parla-
mentnin nümayəndə heyətinə Milli 
Məclisin deputatı İlham Əliyevin 
rəhbərlik etməsi və onun AŞPA-
dakı fəaliyyəti ümummilli liderimiz 
Heydər Əliyevin qarşıya qoydu-
ğu bütün vəzifələri reallaşdırdı. 
Bütün bunların məntiqi davamı 
kimi, siyasi qabiliyyəti, diplomatik 
məharəti və prinsipiallığı ilə xüsusi 
seçilən Azərbaycan nümayəndə 
heyətinin rəhbəri İlham Əliyevin 
2003-cü il yanvarın 27-də AŞPA-
nın vitse-prezidenti və qurumun 
Büro üzvü seçilməsi ilə müstəqil 
Azərbaycan tarixinə yeni səhifə 
yazıldı.

Qazanılan bu uğurlarla yanaşı, 
Azərbaycanın ən ağrılı problemi 
olan Ermənistan-Azərbaycan 
münaqişəsinin nizama salınması 
ümummilli lider Heydər Əliyevin 
xarici siyasət fəaliyyətində başlıca 
yer tutmuşdur. Bu məqsədlə 
1993-cü ilin ikinci yarısından 
başlayaraq ümummilli lider 
Heydər Əliyev respublikamı-
zın təhlükəsizlik problemlərini, 
xüsusilə Ermənistanın ölkəmizə 
qarşı əsassız ərazi iddiaları və 
hərbi təcavüzü məsələlərini 
beynəlxalq aləmə çıxararaq, regi-
onda sülhün bərqərar olması üçün 
beynəlxalq təşkilatların təsirini ar-
tırmağa çalışmışdır. Bu məqsədlə 
Heydər Əliyevin ən yüksək 
səviyyədə dövlət başçıları və 
nümayəndə heyətləri ilə ikitərəfli, 
eləcə də çoxtərəfli görüşlərində 
aparılan müzakirələrdə göstərdiyi 
səylər ölkəmizin apardığı 
məqsədyönlü siyasətin mühüm 
tərkib hissəsini təşkil etmişdir.

Müstəqillik əldə etdikdən sonra 
Azərbaycan BMT ilə  əlaqələrini 
inkişaf etdirməklə yanaşı, bu 
təşkilatın daha səmərəli fəaliyyət 
göstərməsinə önəmli töhfələr 
verir. Ümummilli lider Heydər 
Əliyev BMT Baş Assambleya-
sının sessiyalarında və digər  
yüksək səviyyədə keçirilən 
müxtəlif görüşlərdə əlaqələrin 
genişlənməsinə xüsusi diqqət 
yetirirdi.  Azərbaycan dövlətinin 
başçısı kimi ilk dəfə ümummilli 
lider 1994-cü ilin sentyabr aynıda 
BMT Baş Assambleyasının 49-cu 
sessiyasında iştirak edərək, bu 
beynəlxalq təşkilatın tribunasın-
dan ölkəmizin bir çox məsələlərlə 
bağlı mövqeyini, xüsusilə 
Ermənistanın Azərbaycana 
təcavüzü haqqında həqiqətləri 
dünya ictimaiyyətinə  çatdırmışdır. 
1995-ci ilin oktyabrında  BMT-nin 
50 illik yubileyi ilə bağlı keçirilən  
Baş Məclisinin xüsusi təntənəli 
iclasında iştirak edən Azərbaycan 
Prezidenti Heydər Əliyev  bu qu-
rumun yüksək  kürsüsündən  dün-
ya dövlətlərinə müraciət edərək, 
mövcud  qlobal problemlərə dair 
Azərbaycan dövlətinin  prinsipial  
mövqeyini açıqlamış, xüsusilə  
Ermənistanın təcavüzünün 
aradan qaldırılması ilə  bağlı 
beynəlxalq səylərin artırılmasına 
çağırmışdır.

1996-cı il dekabrın 2-3-də 
ATƏT-in Lissabonda keçirilən 
Zirvə toplantısında qəbul edilən 
və münaqişənin nizama salınma-
sının beynəlxalq-hüquqi bazasını 
təşkil edən sənəd Ermənistan-
Azərbaycan münaqişəsini ədalətlə 
aradan qaldırmaq yolunda böyük 
siyasi nailiyyət sayıla bilər. Zirvə 
toplantısı zamanı ümummilli 
liderin siyasi iradəsi və diplomatik 
fəaliyyəti sayəsində münaqişənin 

həllinin siyasi-hüquqi çərçivəsini 
müəyyənləşdirən xüsusi bir 
sənəd qəbul edildi. Ermənistan-
Azərbaycan münaqişəsinin həllinə 
dair 3 əsas prinsipi özündə əks 
etdirən və ATƏT-in fəaliyyətdə 
olan sədri, İsveçrənin Xarici İşlər 
naziri Flavio Kottinin adından 
verilən bu bəyanat Ermənistan 
istisna olmaqla, dünyanın 53 
dövləti tərəfindən müdafiə olundu 
və Lissabon sammitinin Yekun 
sənədlərinə əlavə edildi.

2000-ci ilin sentyabr ayında 
BMT-nin Minilliyin sammitində 
çıxış edən ümummilli lider Heydər 
Əliyev dünyada sülhün  və 
təhlükəsizliyin qorunmasında bu 
beynəlxalq təşkilatın mühüm rol 
oynadığını qeyd etmiş, regio-

nal münaqişələrin, o cümlədən 
Ermənistan-Azərbaycan 
münaqişəsinin  aradan qaldırılma-
sına dair Azərbaycanın mövqeyini 
bir daha bildirmiş, bəşəriyyətin 
üzləşdiyi problemlərin həllində 
BMT-nin fəaliyyətini daha 
da gücləndirmək məqsədilə 
təşkilatda islahatların aparılması-
nın zəruriliyini vurğulamışdır

Ümumiyyətlə, Heydər Əliyevin 
bu dövrdə 80-dək ölkənin dövlət 
başçıları ilə keçirdiyi 500-dən 
çox görüşdə, eləcə də nüfuz-
lu beynəlxalq təşkilatların ən 
yüksəksəviyyəli nümayəndələri 
ilə, ATƏT-in, NATO-nun, Avropa 
Şurasının, İslam Əməkdaşlıq 
Təşkilatının, İqtisadi Əməkdaşlıq 
Təşkilatının, Türkdilli Ölkələrin 
Dövlət Başçılarının Zirvə 
görüşlərində Ermənistan-
Azərbaycan münaqişəsinin həlli 
məsələləri müzakirə olunmuşdur.

Ümummilli lider Heydər 
Əliyevin ölkəmizə rəhbərliyinin 
ikinci dövrü – 1993-2003-cü illər 
respublikamız üçün həlledici 
illər olmuşdur. Məhz həmin 
illərdə dövlətçiliyimizin möhkəm 
təməli qoyulmuşdur. O illərdə 
Azərbaycanın istər daxili, 
istərsə də xarici siyasətlə bağlı 
strateji xətti müəyyən edilmiş, 
Azərbaycan dünya birliyinə qovuş-
muşdur. Azərbaycanın beynəlxalq 
təşkilatlara üzv olmaqla yanaşı, 
onların işində fəal surətdə iştirak 
etməsi, səmərəli əməkdaşlığımız 
ölkəmizin problemlərini dünya 
ictimaiyyətinə çatdırmaq üçün 
mühüm əhəmiyyət kəsb etmişdir. 
Həmin illərdə çox ciddi islahat-
lar aparılmış, bazar iqtisadiyyatı 
prinsipləri üstünlük təşkil etmiş, 
Azərbaycana böyük həcmdə in-
vestisiyaların cəlb olunması geniş 
vüsət almışdır.

Hazırda regionda və dünyada 
baş verən əsas iqtisadi, siyasi və 
mədəni proseslərdə Azərbaycan 
dövləti layiqincə təmsil olunur, öz 
mövqeyini bildirir və mənafelərini 
qoruyur. Ölkə daxilində gedən 
demokratik proseslər və iqtisadi 
yüksəlişlə yanaşı, uğurlu xarici 
siyasət bu gün dünyanın aparıcı 
dövlətlərinin, nüfuzlu beynəlxalq 
təşkilatların diqqətini Azərbaycana 
yönəltmiş və bu da beynəlxalq hü-
quq normalarına uyğun qarşılıqlı 
faydalı əməkdaşlığın yaranma-
sına və inkişafına əlverişli zəmin 
yaratmışdır. 

      (ardı var)

Elçin ƏHMƏDOV,  
Azərbaycan Respublikasının 

Prezidenti yanında Dövlət 
İdarəçilik Akademiyasının 
professoru, siyasi elmlər 

doktoru 

Heydər Əliyevin  
siyasi kursu dinamik 
şəkildə inkişaf etdirilir 

Azərbaycanın dövlət müstəqilliyi dönməzdir, 
əbədidir və bizim borcumuz dövlət müstəqilliyini, 
əldə etdiyimiz milli azadlığı daim qoruyub sax-
lamaqdır.  Bizim borcumuz bu müstəqilliyi 
möhkəmləndirməkdən və gələcək nəsillərə müstəqil, 
qüdrətli Azərbaycan dövləti çatdırmaqdan ibarətdir.

Heydər ƏLİYEV  
Ümummilli lider

Bu gün biz Heydər Əliyev siyasətinə sadiq 
qalaraq bu siyasəti davam etdiririk. Bu illərdə biz 
Heydər Əliyev siyasətinin təntənəsini görürük, 
onun fiziki yoxluğu şəraitində bu siyasət yaşayır və 
yaşayacaqdır.

 İlham ƏLİYEV  
Azərbaycan Respublikasının Prezidenti

Qırx ilə yaxın bir müddətdə Azərbaycanın tale-
yi dahi şəxsiyyət, müdrik dövlət xadimi, ulu öndər 
Heydər Əliyevlə bağlı olub. Ümummilli lider Heydər 
Əliyevin zəngin irsi indiki və gələcək nəsillər üçün 
əvəzsiz sərvət, böyük qürur və iftixar mənbəyidir. 
Bu irsi öyrənmək və təbliğ etmək bizim hər birimizin 
məsul və şərəfli borcudur. İlk növbədə, qeyd etmək 
lazımdır ki, ümummilli lider Heydər Əliyev respubli-
kamıza rəhbərlik etdiyi dövrlərdə (1969-1982; 1993-
2003) Azərbaycanın milli maraqlarını hər zaman uca 
tutmuşdur. 

